[image: image2.jpg]




[image: image3.jpg]


[image: image4.jpg]



[image: image5.jpg]



   Шәкір (Мұхамедшәкһүр) Әбенов 1900 жылы 1 наурызда бұрынғы Семей облысының Шыңғыстау (қазіргі Абай) ауданының Құндызды ауылында туған. Әкесі Әбен Бітімбайұлы – Абаймен тұстас болған, үзеңгілес жүріп, ел басқару ісіне араласқан, Меккеге барып, қажы атанған кісі. Баласы Шәкірді 5-6 жасынан ауыл молдасынан оқытқан, онан соң Семейде Приходская мектебін тәмамдатқан. Іле-шала Уфаға жіберіп, Ғалия медресесінде оқытқан. Бұдан кейін бала Шәкір Қазан қаласында Ғұбайдолла деген атақты молдадан оқиды. Сонан соң 13-14 жасында Семейге оралып, мешітте азаншы қызметін атқарады, өз бетімен мұсылманша кітаптар оқумен әуестенеді.
    1916 жылы Семейдегі ер балалар гимназиясына оқуға қабылданады. Нақ осы жылдарда шәкір қазақтың белгілі ақыны Сұлтанмахмұт торайғыровпен танысып, оның өлеңдерін жатқа айтатын болған. А. Пушкин мен М. Лермонтовтың жырларымен алғаш сусындауы да осы кез еді. Көп ұзамай ел ішіндегі дүрлігіс пен төңкеріс басталып, жас бозбала сол аласапыран дүбірге араласып кетеді. Ауылға өз орнын басуға шақырған әкесінің ырқына көнбеген ол, 1918 жылы әкесі қайтыс болғаннан кейін төңкеріс жолына біржола ойысады. 1921-1926 жылдары ауылдағы белсенділердің қатарына қосылып, Мақаншы жақта қызметте болып, 1929-30 жылдардағы коллективтендіру жұмыстарына араласады. Ел ішіндегі солақай саясатқа қарсы пікір білдірген ол қудалана бастайды. Саялап Алматыға қарай ығып, онда Сәкен Сейфуллин, Ілияс Жансүгіров, Бейімбет Майлиндермен танысады. Әсіресе, Сәкенмен пікірі үйлесіп, онымен бірге Қазақстанның талай қиырын аралайды. 1932-1935 жылдардағы ашаршылық жылдарына дейін Алматыда болады.

    Адуынды ақынның уытты өлеңдері мен сол кездегі шолақ белсенділердің оғаш қылықтарын мінеген мысқыл өлеңдері оны қуғын-сүргін қармағына  түсіреді. Қуғын мен түрме азабын тартқан ақын атамыз амалсыздан біраз жыл қырғыз елін паналайды.
    Отызыншы жылдардың аяғында Алматыға оралып, Қазақстан Ғылым академиясының әдебиет секторында жұмыс жасай жүріп, «Әдебиет және искусство» журналында «Қозы Көрпеш – Баян сұлу» жырын жариялайды. 

    1941 жылы наурыз айында тағы да жаламен қуғын-сүргін тұзағына ілінеді. Айдауда жүрген жерінен сұранып, майданға (соғысқа) аттанады. Сталинград түбіндегі қырғын шайқасқа қатысады. Ерлігі үшін 1-дәрежелі Отан соғысы орденімен марапатталады. Сонан Москва түбіндегі ұрыстарға қатысады. Шайқастардың бірінде бір аяғынан жараланып, госпиталға түседі. Әскерге жарамсыз болғандықтан, алты айдан соң елге оралады. 
   Қиян-сүргін теперішті көп көрген қайсар ақынның шын ақындық дәуірлеу кезеңі алпысыншы жылдардан кейін басталғанына таңданудың реті жоқ. Кәусар жырдың бұлағын ағызған шыңғыстаулық саңлақтың қайта түлеуіне, әдебиет дүрмегіне оралуына, қалың оқырман қауымымен қайта қауышуына себепкер болып, қол ұшын берген қазақ әдебиетінің заңғар тұлғаларының бірі, ақиық ақын Әбділда Тәжібаев болған еді.

     «Сол абзал жүректі Әбділда атаның арқасында 1961 жылы ғана құлан-таза ақталып, әкемнің өлең-жырларының жарық көруіне еркін жол ашылды,» - деп еске алады ақынның қызы Сана.

    1962 жылы «Кейпін батыр», 1980 жэылы «Ортақ арал», 1985 жылы «Шыңғыстау сазы», 1991 жылы «Дастандар» атты жинақтары өз оқырманының қолына тиді.

   1991 жылы қараша айында Қазақстан Республикасының тұңғыш Президенті Нұрсұлтан Назарбаев Абай еліне арнайы келіп, ұлы тұлғаларды берген киелі өлкеге тағзым етіп, қалың елмен дидарласады. Сол салтанатты сәтте Ел ағасын өлеңмен құттықтап бата беру мерейі тоқсанға келген абыз ақын Шәкір Әбеновтің үлесіне тиген еді.

                        «Сарыарықа – туған жерім, елім – қазақ,,

                        Қазақ елі ежелден көксейді азат.

                        Көп естіп, көпті көріп, аз білсем де,

                        Мен бір ғасыр куәсі – экспонат,» - деп басталатын үлкен жүрегінен шыққан сырлы да мәнді, мағынасы терең ұлағатты батасын ел тізгінін ұстап жүрген кез-келген азамат өзіне берген абзал бата-аманат деп таныса, құба-құп болар еді.
   1994 жылы 25 қарашада алғыр ақын-жүрек мәңгілікке толас тапты.

   Туған жұрты, ұрпақтары абыз ақынын ұмытпақ емес. Құндызды ауылында ақынның мұражайы, өзінің атындағы мектебі бар. «Өлсең де өнер өлмес, өмір өлер» деп өзі айтқандай, Шәкір ақынның өлмес мұрасы халқымен, ұрпағымен бірге жасайды.

Ақынның өлеңдерінен үзінді:
...Екпін ем, тау еңсеріп, көл толқытқан,

Өрекпіп, өрлеп ұшып шыңға шыққан.

Күн нұрынан қорғанып, түнде ұшатын,

Жарғанат емеспін мен жарға бұққан.

Сұрқия шал емеспін сырын тыққан,
Үстемдерден именіп, ығына ыққан.

Кәдімгі қабілетті қарт ақынмын,

Халқым сыйлап, сөзімді қадір тұтқан.

...Жаныңды жадыратар жақсы лебіз,

Жамандықтан жиренер жан-жүйеңіз.

Сусыз жерде балық жан сақтай алмас,

Ақын – шабақ шорсыған, халық – теңіз. («Жарғанат емеспін мен жарға бұққан» -терме)
Өсек-ұшқын, үрлесең өрт болады,

«Ұрлықтың түбі - қорлық» мерт болады.

Зұлымдық, дүниеқорлық қартайғанда,

Тұншықтырып, ем қонбас дерт болады.

Тар соқпақ тарауы көп өмір жолы,
Қазған ор, құрылған тор оңды-солы.

Орға, торға түсірмес адал еңбек,

Тыныштықпен тынады өмір соңы.          («Әділет жеке адамның меншігі емес» - толғау) 

Өлеңнің өрнек болған негізіне,

Шөлдеген, сусындаған лебізіне.
Батыс пенен Шығысты бірдей қамтып,

Атағы мәлім болған жер жүзіне.

Самсатып садақ оғын сағымға ілген,

Абайдай шебер қайда сөз тізуге.

Сарқылмас таңдайыма нәр жиғанмын,

Абайдың сусындағам теңізіне.             («Арқада ағынды өзен Есілдеймін» - терме)  
Елім 
              Құр қалысты демеңіздер мені үлестен,

              Тарих мені шығармас өлсем де естен.

              Қаулап өскен ну орман арасында,

              Мен бұйығы ағашпын жемісі өскен.
               Қаулап өскен ну орман – қалың елім,

               Саялап , паналайтын саям менің.

               Шомылып, шоршып жүрген мен бір шабақ, 

               Елімнің мол дәулеті – шалқар көлім. 

               Ердің атын шығарған ел емес пе?

               Ел даңқы асқар таумен тең емес пе?

               Тау еңсеріп, теңізді тебіренткен,

               Елдің күші екпінді жел емес пе? 

                Ел – менің қуат-күшім, әрі ырысым,

                Ұстазым, ұстазымда жан тынысым.

                Есіркеп, арашалап алған да елім,

                Тіршіліктен көргенде талай қысым.

                 Ел пейілі тарылмас, кең емес пе?

                 Берекесі кемімес, кен емес пе?

                 Көл жағалап, күн көрген тау сағалап,

                 Саяңдағы бозторғай мен емес пе?

 Шәкір Әбенов.



       Дүниеге менің бүгін келген күнім,


   Арбастым тіршілікпен таппай тыным.


       Өзімді өзім сынап, өзім сөгіп,


       Өзгеге естілмейді ызалы үнім.





        ...Сексеннің сегізіне шықтым бүгін,


        Сегізінші мүшелім, барыс жылым.


        Өзімді өзім сыйлауға міндеттімін,


      Құттықтап, арнап жазған өлең-мұңым.





Шәкір Әбенов. «Әркімнің көксегені 


бір бас пайда»





Жаратылыс сыйлаған дарынды өнер,


  Өлсең де өнер сөнбес, өмір сөнер.


  Мен үшін, өлеңдерім, сен жауап бер:


  «Мен кім?» - деп сұраса кейінгілер.





Жақсының аты, жазып кеткен хаты қалады.








